
வருங்காலத்தில் துன்பம் இல்லை; நிகழ்காலத்தில் அல்லல் இல்லை. என்றும் இன்பம் பெருகும் இயல்பே அமைந்திருக்கும் போது, இப்போது துன்பம் ஏது? அழுகை ஏது? அவலம் ஏது?




இனிஅவலம் உண்டோ எமக்கு?





இறைவனுக்கு மீளா அடிமையாகிவிட்ட பெருமிதத்தாலே எந்த அச்சமும் துன்பமும் இல்லாத நலை அன்பர்களுக்கு வாய்க்கிறது. 




முடிமேற் கொடுமதியான்; முக்கணான் நல்ல 

அடிமேற் கொடுமதியோம் கூற்றை; படிமேல் 

குனியவலம்; ஆம் அடிமை கொண்டாடப் பெற்றோம்

இனிஅவலம் உண்டோ எமக்கு?





[தன்னுடைய திருமுடியின் மேல் வளைந்த பிறையை அணிந்தவனும் மூன்று கண்ணை உடையவனும் ஆகிய சிவபெருமானுடைய, பிறப்பிறபபை நீக்கும் நல்ல அடியை வணங்கித் தலையின் மேற்கொண்டு அந்தப் பலத்தால் யமனை ஒரு பொருளாக மதிக்கமாட்டோம்; இந்த உலகத்தில் ஒருவரை வணங்குவதற்காக உள்ளோம் அல்லோம்; எங்களுக்கு ஆகிய அடியாரான தன்மையைப் பெரியோர்கள் கொண்டாடும் பேறு பெற்றோம்; இப்போது எமக்கு ஏதேனும் துயரம் உண்டோ? 

கொடுமதி-வளைந்த சந்திரன்; என்றது பிறையை. நல்ல–பிறப்பிறப்பை நீக்கும் நன்மையை உடைய; மேற்கொடு வணங்கித் தலையின்மேற் சூடி மதியோம்-ஒரு பொருளாகக் கருத மாட்டோம். கூற்றை-யமனை; படி-உலகம். குனிய அவலம்-குனிவதற்காக இருப்போம் அல்லோம்; தலைவணங்க மாட்டோம் என்றபடி; ஆம் அடிமை - எங்களிடத்தில் அமைந்த அடியாரென்னும் தன்மையை, கொண்டாட-பெரியோர் பாராட்ட; அடிமை கொண்டு ஆட-அடியாராம் தன்மையை மேற்கொண்டு களிக்கூத்தாட என்றும் பொருள்

